Y Bugeiliaid
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]

· Mae’r bugeiliaid yn rhan bwysig o hanes y Nadolig. Roedden nhw allan yn y caeau yn gofalu am eu defaid pan ymddangosodd angylion yn yr awyr uwch eu pennau.

Yn ardal Bethlehem roedd bugeiliaid allan drwy'r nos yn yr awyr agored yn gofalu am eu defaid. Yn sydyn dyma nhw'n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau. 

· Ond doedd Duw ddim eisiau iddyn nhw fod yn ofnus.

·  Dyma'r angel yn dweud wrthyn nhw, “Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! 

· Roedd Duw eisiau i’r bugeiliaid weld y Brenin newydd oedd wedi ei eni ym Methlehem. Felly dyma’r angylion yn dweud wrthyn nhw yn union be oedden nhw i fod i’w weld:-

· Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.

· Roedd Duw wedi dewis rhannu’r newyddion da gyda dynion cyffredin, dynion oedd allan yn gweithio. Ac er mwyn gwneud yn siŵr eu bod wedi deall fe yrrodd filoedd o angylion i ganu iddyn nhw: -

·  Yn sydyn dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw! 

 “Gogoniant i Dduw yn y nefoedd uchaf, heddwch ar y ddaear islaw, 

a bendith Duw ar bobl.” 
· Deallodd y bugeiliaid yn union be oedd raid iddyn nhw wneud:
Pan aeth yr angylion i ffwrdd yn ôl i'r nefoedd, dyma'r bugeiliaid yn dweud wrth ei gilydd, “Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd.” 

· Roedd y bugeiliaid wrth eu bodd o glywed y newyddion da. Fe aethon nhw ar frys i weld y baban newydd, a sylwch yn ofalus be wnaethon nhw ar ôl gweld y babi, 
·  Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid. Ar ôl ei weld, dyma'r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. 
· Ar ôl gweld y babi dyma nhw’n mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. 
Doedd na ddim Internet na Facebook, doedd na ddim teledu na phapur newydd, doedd na ddim ffôn symudol na Twitter felly roedd rhaid i’r newyddion da gael ei basio o le i le wrth i bobl siarad â’i gilydd.
· Fe wnaeth y bugeiliaid waith da o ddweud wrth bawb beth oedd wedi digwydd. Rydyn ni heddiw yn clywed yr un neges a gawson nhw, sef bod y Meseia, Iesu wedi ei eni ym Methlehem, Jwdea.

· Mae’r Nadolig yn amser cyffrous: mae ‘na goed hardd yn y tai, mae ’na oleuadau disglair yn y strydoedd, mae ‘na fwydydd sbesial yn y siopau ac mae yna anrhegion di-ri yn cael eu prynu. Ond dwi’n meddwl mai’r bugeiliaid a brofodd y cyffro mwyaf wrth weld yr angylion yn llenwi’r awyr, a gweld y baban bach yn y preseb.

Gweddïwn: Ein Tad, diolch i ti am y bugeiliaid. Diolch i ti eu bod wedi gwrando ar yr angylion ac wedi rhuthro i Fethlehem i weld y babi newydd. Diolch mai Iesu yw Tywysog Heddwch a Brenin y Brenhinoedd. Diolch am gyffro’r Nadolig. Helpa ni i addoli Iesu fel gwnaeth y bugeiliaid allan yn y caeau. Amen.

